
RUSIYZABON 
O‘QUVCHILARNING 

O‘ZBEKCHA BOG‘LANISHLI 
NUTQINI O‘STIRISHDA 

MASHQLARNING O‘RNI
Salisheva Zilola Ismoilovna

O‘zbek tili va adabiyoti kafedrasi dotsenti
Pedagogika fanlari bo ‘yicha falsafa doktori (PhD)

Oʻzbekiston davlat jahon tillari universiteti

Annotatsiya: Mazkur maqolada ikkinchi til ta’limida o‘quvchilarning bog‘lanishli og‘zaki nutqini rivojlantirishda mashqlar 
tizimining metodik ahamiyati tahlil qilingan. Unda grammatik bilimlarni nutqiy faoliyat turlari bilan integratsiyalash, tinglab 
tushunish va monologik nutqni bosqichma-bosqich rivojlantirishning didaktik asoslari yoritilgan.

Shuningdek, audiomatnlar, tayanch so‘zlar, vaziyatli topshiriqlar, rolli o‘yinlar, ijodiy qayta bayon hamda interfaol metod-
lardan foydalanish orqali o‘quvchilarning mustaqil fikrlashi, eshitilgan matnni anglash, mazmunni izchil qayta ifodalash va 
o‘z fikrini mantiqiy bayon etish ko‘nikmalarini rivojlantirish yo‘llari asoslab berilgan. Tadqiqot natijalariga ko‘ra, mashqlar 
tizimi mazmunan bog‘langan, kommunikativ yo‘naltirilgan va real nutqiy vaziyatlarga mos tashkil etilganda bog‘lanishli 
og‘zaki nutq kompetensiyasini samarali rivojlantirishi aniqlangan.

Kalit so‘zlar: ikkinchi til ta’limi, bog‘lanishli og‘zaki nutq, nutqiy kompetensiya, tinglab tushunish, audiomatn, mashqlar 
tizimi, monologik nutq, kommunikativ topshiriqlar.
Abstract: This article examines the methodological significance of a system of exercises in developing students’ coherent 
oral speech in second language education. It analyzes the didactic foundations of integrating grammatical knowledge with 
different types of speech activities, as well as the step-by-step development of listening comprehension and monologic 
speech.

Particular attention is paid to the use of audio texts, key words, situational tasks, role plays, creative retelling, and 
interactive teaching methods as effective tools for enhancing students’ independent thinking, comprehension of spoken 
texts, coherent reproduction of content, and logical expression of their own ideas. The study concludes that a system of 
exercises designed to be meaningful, communicatively oriented, and closely connected with authentic speech situations 
significantly contributes to the effective development of coherent oral communication skills.

Key words: second language education, coherent oral speech, speech competence, listening comprehension, audio 
texts, system of exercises, monologic speech, communicative tasks.
Аннотация: В статье рассматривается методическое значение системы упражнений в развитии связной устной 
речи учащихся при обучении второму языку. Анализируются дидактические основы интеграции грамматических 
знаний с различными видами речевой деятельности, а также поэтапного формирования навыков аудирования и 
монологической речи.

Особое внимание уделяется использованию аудиотекстов, опорных слов, ситуативных заданий, ролевых игр, 
творческого пересказа и интерактивных методов как эффективных средств развития самостоятельного мыш-
ления, понимания прослушанного текста, последовательного воспроизведения его содержания и логичного 
выражения собственного мнения. Обосновано, что система упражнений должна быть содержательно взаимос-
вязанной, коммуникативно ориентированной и соответствовать реальным речевым ситуациям, что обеспечивает 
эффективное развитие связной устной речи обучающихся.

Ключевые слова: обучение второму языку, связная устная речь, речевая компетенция, аудирование, аудиотекст, 
система упражнений, монологическая речь, коммуникативные задания.

KIRISH
Bugungi kunda til ta’limida o‘quvchilarning nutqiy kompetensiyasini rivojlantirish, ayniqsa, ikkinchi tilni 

o‘rganish jarayonida ularning og‘zaki muloqotga kirisha olish malakasini shakllantirish muhim metodik vazi-
falardan biri hisoblanadi. Tilni o‘rganish faqat grammatik qoidalarni bilish yoki alohida so‘zlarni yodlash bilan 
cheklanmaydi, balki o‘quvchining real nutqiy vaziyatlarda o‘z fikrini aniq, izchil va bog‘lanishli tarzda ifodalay 

olishini ham talab etadi. Shu jihatdan ikkinchi til ta’limida mashqlar tizimini to‘g‘ri tashkil etish, ularni kommu-
nikativ maqsadga yo‘naltirish hamda bosqichma-bosqich murakkablashtirib borish alohida ahamiyat kasb etadi.

O‘zbek tilini ikkinchi til sifatida o‘qitishda o‘quvchilarning tinglab tushunish, gapirish, o‘qish va yozish ko‘nik-
malarini o‘zaro uzviy bog‘liq holda rivojlantirish zarur. Ayniqsa, og‘zaki nutqni shakllantirishda tinglab tushunish 
mashqlarining o‘rni katta, chunki o‘quvchi, avvalo, eshitilgan nutqni anglaydi, mazmunni idrok etadi, so‘ngra uni 
qayta bayon qilish yoki unga munosabat bildirish orqali muloqotga kirishadi. Shu sababli audiomatnlar, tayanch 
so‘zlar, vaziyatli topshiriqlar, rolli o‘yinlar, ijodiy bayon va interfaol metodlardan foydalanish o‘quvchilarning 
nutqiy faolligini oshirishda samarali vosita bo‘lib xizmat qiladi.

Amaliy kuzatishlar shuni ko‘rsatadiki, ayrim hollarda ikkinchi til ta’limida qo‘llanilayotgan mashqlar o‘quv
chilarning erkin muloqot yuritish, eshitganini tushunish va mustaqil fikrini og‘zaki bayon qilish malakalarini 
yetarli darajada rivojlantira olmaydi. Bu esa mashqlar mazmuni, ularning izchilligi, kommunikativ yo‘nalishi 
hamda zamonaviy ta’lim texnologiyalari bilan uyg‘unligini qayta ko‘rib chiqishni talab qiladi. Mashqlar o‘quv
chi uchun qiziqarli, mazmunan bog‘lanishli, real hayotiy vaziyatlarga yaqin va mustaqil fikrlashga undaydigan 
bo‘lgandagina ular kutilgan natijani beradi.

Mazkur maqolada ikkinchi til ta’limida o‘quvchilarning bog‘lanishli og‘zaki nutqini rivojlantirishda mashqlar 
tizimining o‘rni, tinglab tushunish mashqlarining metodik imkoniyatlari hamda audiomatnlar asosida monologik 
nutqni shakllantirish yo‘llari tahlil qilinadi. Shuningdek, o‘quvchilarning eshitilgan matnni anglash, mazmunini 
qayta bayon qilish, asosiy fikrni ajratish, munosabat bildirish va ijodiy nutq yaratish ko‘nikmalarini rivojlanti
rishga xizmat qiluvchi mashq turlari metodik jihatdan yoritiladi.

MAVZUGA OID ADABIYOTLAR SHARHI
Maqolada foydalanilgan ilmiy-metodik adabiyotlar ikkinchi til ta’limida nutqiy ko‘nikmalarni shakllantirish, 

mashqlar tizimini takomillashtirish hamda o‘quvchilarning og‘zaki nutqini rivojlantirish masalalarini yoritishga 
xizmat qiladi.

L. V. Volkova tadqiqotida grammatik jihatdan to‘g‘ri va bog‘lanishli nutqqa o‘rgatish bosqichlari asoslab 
berilgan bo‘lib, ushbu yondashuv maqolada monologik nutqni shakllantirish jarayonini izohlashda muhim 
nazariy manba sifatida qo‘llanilgan.

I. A. Zimnyayaning pedagogik psixologiyaga oid qarashlari esa malaka va ko‘nikmalarning mashqlar orqali 
avtomatlashuvi, o‘quvchining faol nutqiy harakatga kirishishi masalalarini tushuntirishda asos bo‘lib xizmat 
qiladi.

R. A. Yo‘ldoshevning o‘zbek tili darslarida og‘zaki nutqni rivojlantirishga oid monografiyasi tinglab tushunish 
va o‘quvchilarni ko‘proq gapirtirish orqali nutqiy faollikni oshirish zarurligini ko‘rsatadi.

E. Ya. Melkumyan tadqiqotida tabiiy nutqiy vaziyat hamda grammatik mexanizmlarni amaliy nutqda shakl
lantirish masalalari yoritilgan.

X. S. Muxitdinovaning ishlari esa o‘zbek tilini ikkinchi til sifatida o‘qitishda mashqlar tizimini zamonaviy 
ta’lim talablari asosida takomillashtirish zarurligini asoslaydi.

Ye. I. Passov, L. V. Kibireva va E. Kollarova kommunikativ ta’lim konsepsiyasi asosida mashqlarning 
mazmunan bog‘lanishli, axborotga boy va fikr uyg‘otuvchi bo‘lishi zarurligini ta’kidlaydi.

O‘. Hoshimov va I. Yoqubovning metodik qarashlari esa grammatik bilimlarni nutqiy faoliyat turlari bilan 
uzviy bog‘lashda muhim ahamiyat kasb etadi. Umuman olganda, mazkur adabiyotlar maqolaning ilmiy-metodik 
asosini mustahkamlaydi.

TADQIQOT METODOLOGIYASI
Ma’lumki, til ta’limida mashq o‘quv mashg‘ulotlarining alohida turi bo‘lib, ular yordamida berilgan bilimlar 

asosida o‘quvchida tegishli malaka va ko‘nikmalar shakllantiriladi. Ona tili ta’limidan farqli ravishda ikkinchi tilni 
o‘rganish jarayonida bajariladigan mashqlarning asosiy qismi muomala-muloqot yuritish ko‘nikmalarini shakl-
lantirishga yo‘naltirilishi ko‘zda tutiladi.

I. A. Zimnyayaning fikricha, tilga o‘rgatishda ilk bosqichning asosiy vazifasi avvaldan tayyorlangan mashq
lar vositasida o‘quvchiga lisoniy bilim berishni tashkil qilish bo‘lsa, keyingi bosqichda shunday ta’lim sharoitini 
yaratish lozimki, bunda o‘quvchi o‘rgatuvchidan kommunikativ topshiriqni bajarish uchun zarur bo‘lgan bilimni 
“tortib” olish imkoniyatiga ega bo‘lsin [2, 384-b.]. Shu tarzda mashqlarning muayyan tartib asosida tizimli ravishda 
berilishi o‘quvchining bilim va malakalarini bosqichma-bosqich rivojlantirib borishga hamda o‘quvchini nutqqa 
olib chiqishga xizmat qiladi.

Metodist olimlar O‘. Hoshimov va I. Yoqubovlarning fikricha, ikkinchi tilga o‘qitish metodikasida mashqlar 
ham matn, ham grammatik material ustida ishlashga yo‘naltirilishi bois to‘rt bosqichga bo‘lib o‘rganilishi kerak: 
birinchi bosqichda grammatik bilimni shakllantirish, ya’ni grammatik topshiriqni qoidali, qoidasiz yoki namu-

naga muvofiq bajarish; ikkinchi bosqichda grammatik ma’lumotlarni og‘zaki nutqda qo‘llash bo‘yicha malaka 
hosil qildirish (suhbat matnlari, vaziyatli topshiriqlar, rolli o‘yinlar orqali); uchinchi bosqichda mashqlar vosita-
sida hosil qilinadigan grammatik malakalarni nutqiy faoliyat turlari bilan bog‘lash; to‘rtinchi bosqichda esa hosil 
qilingan grammatik malakalarni o‘zaro fikr almashishda erkin qo‘llay olishni ta’minlashga qaratilishi lozim [7, 227-b.].

O‘quvchilarni ikkinchi tilda grammatik jihatdan to‘g‘ri tuzilgan bog‘lanishli nutqqa o‘rgatish yuzasidan 
tadqiqot ishi olib borgan L. V. Volkova aynan monologik nutqqa o‘rgatish jarayonida uch bosqichda qo‘lla
nadigan mashqlarni bajarishni maqsadga muvofiq deb hisoblaydi:

•	 1-bosqich - fikrni bog‘lanishli ifodalashga tayyorlanish;

•	 2-bosqich - tayyorlangan bog‘lanishli nutqni bayon etish;

•	 3-bosqich - tayyorlanmagan bog‘lanishli nutqni bayon etish [1, 116-b.].

Tadqiqotchining fikricha, uchinchi bosqich o‘quvchilarning ikkinchi tilda hosil qiladigan ko‘nikma va malaka-
larining eng oliy bosqichi bo‘lib, ushbu bosqichda o‘quvchilar o‘z fikrlarini ikkinchi tilda hech qanday tayyorgar-
liksiz, erkin va mustaqil tarzda bog‘lanishli ifodalash malakalariga ega bo‘lishlari lozim.

Ikkinchi til ta’limida mashqlar aniq bir maqsadga yo‘naltirilgandagina bog‘lanishli nutq ko‘nikmalarini shak-
llantirishga, fikrlarning izchil o‘sib borishiga va samaradorlikni ta’minlashga xizmat qiladi.

Ye. I. Passov va P. B. Gurvichlarning ta’kidlashicha, har qanday mashq turi haqiqiy voqelikni aks ettirishi, 
mazmun-mohiyat jihatidan bog‘lanishli, axborot beradigan va fikr uyg‘otadigan bo‘lishi zarur [6, 6-b.]. Mashqlar 
bog‘lanishli, nima haqdadir axborot beradigan, biror fikrni ilgari suradigan matnlardan iborat bo‘lgandagina ular 
qiziqarli bo‘ladi va o‘quvchining diqqatini torta oladi. Bog‘lanishli matnlar tabiiy nutqiy vaziyatni vujudga keltirish
ga, so‘zlar va grammatik shakllarning bevosita nutq jarayonida amaliy qo‘llanishini ko‘rsatishga xizmat qiladi.

E. Ya. Melkumyanning qayd etishicha: “Tabiiy nutqiy vaziyatni vujudga keltirish va fikrni tabiiy holda bog‘la-
nishli ifodalash, shubhasiz, ko‘nikmalarning mustahkam egallanishini ta’minlaydi. Shu bois nutqiy vaziyat gram-
matik mexanizmlarni ishlab chiqish jarayonining ilk bosqichi - materialni taqdim etishdan boshlab namoyish etib 
boriladi” [4, 17-b.].

Haqiqatan ham, mashqlar shunday tuzilishi kerakki, ular o‘quvchilarga real hayot va atrof-voqelik haqida 
ma’lumot bersin, berilayotgan mavzuga qiziqish uyg‘otsin hamda shu asosda mustaqil fikrga ega bo‘lishga va 
jamoaga o‘z fikrini yetkazishga intilish hissini uyg‘otsin.

Nutqiy ko‘nikmalar nutq faoliyatining to‘rt asosiy turi: o‘qish, tinglab tushunish, gapirish va yozuvni egal-
lash orqali yuzaga keladi. Ushbu jarayonda nutq faoliyatining barcha turlari bir-biri bilan bog‘liq holda bosqich-
ma-bosqich o‘zlashtirib borilishi talab etiladi, chunki ikkinchi tilda o‘zaro axborot almashish, og‘zaki va yozma 
muloqot yurita olish malakasi tinglab tushunish va gapirish orqali vujudga keladi. Mazkur nutq amallarini mashq
lar vositasida o‘zaro bog‘liq holda rivojlantirib borish nutqiy faoliyatning avtomatlashtirilgan tarzda mustaqil 
va erkin qo‘llay olish qobiliyati - malakani hosil qilishga yordam beradi. Muloqot jarayonida malakaning hosil 
qilinishi kommunikativ maqsadning asosini tashkil etadi. I. A. Zimnyayaning ta’rificha, “malaka mashqlar nati-
jasida harakatlarning yuqori mukammallikka erishuvi va nutqiy jarayonlarning avtomatlashuvidir” [2, 142-b.].

Og‘zaki nutq ko‘nikma va malakalarining yuzaga kelishi, shakllanishi va takomillashishi ikki muhim 
bosqichni qamrab oladi: birinchi bosqich - eshitish ko‘nikmalarini hosil qilish va tinglab tushunish malakalarini 
rivojlantirishdan; ikkinchi bosqich - og‘zaki so‘zlash ko‘nikmalarini hosil qilish va gapirish malakalarini rivojlan
tirishdan iborat bo‘ladi. Mazkur ikki malakani rivojlantirish:

•	 bog‘lanishli nutqqa tayyorlov mashqlari;

•	 matnni so‘zlab berishga qaratilgan gapirish mashqlari;

•	 monologik nutq jarayonidagi xatolarni bartaraf qilishga qaratilgan mashqlarni bajartirishni taqozo etadi.

Bog‘lanishli nutqqa tayyorlov mashqlari ham bir necha guruhga bo‘linadi. Mashqlarning birinchi guruhi 
reseptiv mashqlar bo‘lib, kalit so‘zlar, tayanch iboralar asosida matn mazmunini o‘zlashtirish, matnni mazmuniy 
qismlarga bo‘lish, har bir qismga tayanch gaplar yozish, matnni soddalashtirish yoki ixchamlashtirish kabi 
topshiriqlar orqali matnni samarali o‘zlashtirishga qaratiladi. Mashqlarning ikkinchi guruhi reproduktiv-mah-
suldor mashqlardan iborat bo‘lib, bunda matn mazmunini o‘zlashtirish, matn mazmuniga munosabat bildirish, 
undagi muammolar yuzasidan o‘z fikr-mulohazalarini bildirish, matndagi axborotni o‘quvchi uchun uning ahami-
yatliligi nuqtai nazaridan baholash, o‘quvchi matndan qanday yangiliklar olganligi haqida axborot berishni rivoj
lantirish ko‘nikmalarini hosil qilishga qaratiladi. Uchinchi guruh mashqlarining maqsadi hosil qilingan ko‘nikma 
va malakalarni tabiiy muloqot vaziyatlarida qo‘llay olish malakasini rivojlantirishdan iborat. Bu malakalar matn 
mazmuni haqida xulosa bildirish, qahramon faoliyatini asoslash, matnda ko‘tarilgan muammolar yuzasidan 
bahs-munozara tashkil etish, matnni davom ettirish kabilar yordamida amalga oshiriladi.

Xorijiy tillar ta’limida mashqlarni turlarga ajratish hamda ularning qo‘llanishi borasida anchagina tadqiqot 
ishlari olib borilgan bo‘lishiga qaramay, tillarni o‘qitishda qo‘llanilayotgan mashqlar hamisha ham kutilgan nati-
jani bermayotganini qayd etish mumkin. Jumladan, X. Muxitdinova rusiyzabon o‘quvchilarga o‘zbek tilini o‘qi
tishda hozirgi kunda qo‘llanib kelinayotgan mashqlarning turlari, ularda berilayotgan materiallar va topshiriqlar 
tizimi ularning o‘zbekcha muloqot yuritishi hamda o‘zbek tilini o‘rganishini jadallashtirish uchun yetarli xizmat 
qilmayotgani haqida shunday yozadi: “Hozirgi kunda o‘zbek tilini o‘qitish tamoyillari, ularda beriladigan o‘quv 
materiallarining tartibi va taqsimoti bilan bir qatorda, dars jarayonida o‘zbek tilini o‘rgatishga yo‘naltirilgan 
mashqlar tarkibi va turlarini takomillashtirish, ularni zamonaviy ta’lim mashg‘ulotlariga moslashtirib qo‘llash 
yo‘llarini topish o‘zbek tili ta’limi mutaxassislari oldida turgan eng muhim vazifalardan biridir” [5, 81-84-b.]. Buning 
uchun mashq turlarini zamonaviy tilshunoslik, psixologik va pedagogik tadqiqotlarda berilgan ilmiy-amaliy tavsi-
yalar asosida takomillashtirish, aynan rusiyzabon o‘quvchilarga o‘zbek tilini o‘qitish uchun mos mashqlar va 
topshiriqlar tizimini takomillashtirish maqsadga muvofiqdir.

Ma’lumki, gapirish va tinglash bir-biri bilan uzviy bog‘liq hodisalardir. Og‘zaki muloqot suhbatdosh nutqini 
bevosita eshitish va tushungan holda unga javob berishdan iborat bo‘lib, mazkur jarayonda suhbatdoshlarning 
har biri ham tinglovchi, ham so‘zlovchi vazifasini bajaradi. Shu bois monologik nutqni o‘stirishda nutqqa 
tayyorlov mashqlarida eshitishga o‘rgatish mashqlari muhim o‘rin tutadi. Eshitish mashqlari o‘quvchilarning 
lug‘at boyligi, yozma va og‘zaki savodxonligini oshirish, o‘zbek tilidagi orfoepik talaffuz me’yorlarini yaxshilash 
hamda qoidalarni amaliy qo‘llay olishga o‘rgatishga qaratilgan bo‘lib, bunda, ayniqsa, audiomatnlardan foyda-
lanish katta samara beradi. Eshitishga o‘rgatish mashqlarini matnni qabul qilishga tayyorlash, audiomatnni 
tinglab qabul qilish hamda eshitilgan matn asosida o‘tkaziladigan mashqlar guruhlariga bo‘lish mumkin.

Birinchi guruh mashqlari, ya’ni matnni tinglashga tayyorlov mashqlarining maqsadi o‘quvchilarni qiziqti-
rish, matnlarni tushunish bilan bog‘liq lingvistik va psixologik qiyinchiliklarni bartaraf qilish, matnda berilayotgan 
mavzu doirasida o‘quvchilar ega bo‘lgan nutqiy va hayotiy tajribalarini ishga solish hamda axborotni, uning 
tarkibi va mazmunini yaxshi eslab qolish uchun yo‘nalishlar berishdan iborat bo‘lishi lozim. Buning uchun o‘qi
tuvchi o‘quvchilarga qanday matnni eshitishi haqida xabar berishi; audiomatnda uchraydigan notanish so‘zlar 
ma’nosini tushuntirishi; tayanch so‘zlar va jumlalar bilan avvaldan tanishtirishi; matnning asosiy mazmuni 
haqida bir-ikki jumla bilan axborot berishi; audiomatnning qisqa, soddalashtirilgan variantini berishi; eshittiri
ladigan matn mavzusi va mazmuni bo‘yicha asosiy tushunchalar haqida ma’lumot berishi kerak bo‘ladi.

Ta’kidlash joizki, eshitish mashqlari tinglab tushunish ko‘nikmalarini rivojlantiradi va, ayni paytda, o‘quv
chilarda tinglab tushunganlarini so‘zlab berish ko‘nikmalarini takomillashtirishga ham zamin tayyorlaydi. 
Afsuski, o‘zbek tilini ikkinchi til sifatida o‘qitishda mashg‘ulotlarda eshitish mashqlaridan ko‘p foydalanilmaydi. 
Mazkur holat, ko‘pincha, rus guruhlari o‘quvchilarining til muhitida yashayotganligi bilan izohlanadi. Biroq o‘quv 
mashg‘ulotlarida tinglab tushunish bo‘yicha maxsus mashqlar olib borilmasligi o‘quvchilarda eshitganlarini 
mustaqil so‘zlab berish ko‘nikmalarining shakllanmasligiga olib kelmoqda. Hozirgi kunda ko‘pchilik rus guruhlari 
o‘quvchilarining o‘zbek tilida “ponimayu, no ne umeyu govorit” degan izoh bilan cheklanishlari shundan dalolat 
beradi. Bizningcha, rus guruhlari o‘quvchilarini monologik nutqqa o‘rgatishda nutqqa tayyorlov bosqichiga, 
xususan, tinglab tushunish ko‘nikmalarini shakllantirishga e’tiborni kuchaytirish nihoyatda zarur.

Shu o‘rinda R. Yo‘ldoshevning quyidagi fikrlarini keltirish joiz: “O‘zbek tili darslarida nutqiy faoliyat turlaridan 
biri bo‘lgan nutqni tinglab tushunishni o‘rganishda eshitish mashqlarining o‘z o‘rni bor. Ushbu mashqlar orqali 
o‘quvchilar o‘zbek tilidagi muloqotda ishtirok etish, ommaviy axborot vositalari orqali berilayotgan xabarlarni 
tinglab borish, sahna asarlarini, filmlarni ongli tomosha qilish layoqatini qo‘lga kiritadilar, ularda tegishli BKMlar 
shakllanadi” [3, 144-b.].

Ikkinchi guruh mashqlari esa matnni eshitish jarayonidan iborat bo‘lib, bunda o‘qituvchi avvaldan kommu-
nikativ vazifani belgilab olishi shart. Ya’ni matn nima maqsadda eshittirilayotganligi, o‘quvchilar matnni qanday 
tinglashlari kerakligi hamda matn mazmunini tushunish jarayoni qanday kechishi aniq rejalashtirilishi kerak 
bo‘ladi. Bu matndagi asosiy va qo‘shimcha axborotlarni ajrata olish ko‘nikmalarining shakllanishiga olib keladi. 
Matnni eshitishning ilk bosqichida o‘quvchilarga matnning asosiy mazmunini tushunish yoki kerakli axborotni 
aniqlash yuzasidan mashqlar bajartirish maqsadga muvofiq. Bunda fikrlarni jamlab olish, xotirada saqlashga 
qaratilgan tayanch so‘zlar va jumlalarni qayd qilib borish, audiomatnning zarur o‘rinlarini yozib borish kabi 
mashqlar o‘quvchilarning o‘z fikrini og‘zaki ifodalashida tayanch bo‘lib xizmat qilishi mumkin. Shuningdek, 
ikkinchi til ta’limida eshitish mashqlari jarayonida matnning bosma variantiga tayanish ham samarali natijalar 
beradi. Bunday usul matn mazmunini tushunishni yengillashtiradi, matnni yaxshi eslab qolish va tez o‘zlashti-
rilishini ta’minlaydi.

Uchinchi guruh, ya’ni nazorat mashqlari o‘quvchilarda audiomatndagi axborotni u yoki bu darajada izoh
lash, sharhlash, tahlil qilish bilim va ko‘nikmalarini rivojlantirishga hamda matn mazmunini to‘liq o‘zlashtirishga 
qaratiladi. Mashqlarning bu guruhi matnni qismlarga bo‘lib gapirib berish; matnni davom ettirish; o‘quvchi uchun 
yangi, ahamiyatli, qiziqarli yoki ikkinchi darajali, muhim bo‘lmagan va qiziqarli bo‘lmagan narsalarni izohlash; 
tayanch so‘zlar yoki jumlalarga tayanib voqea, hodisa hamda qahramonlar xatti-harakatlarini baholash; eshitish 

jarayonida to‘ldirilgan jadval va chizmalarga asoslanib savollarga javob berish; matn mazmuniga mos sarlavha 
tanlash va sarlavhani izohlash kabi topshiriqlarni o‘z ichiga oladi.

TAHLIL VA NATIJALAR
Tajribamiz natijalari sifatida quyida yuqori sinflarda o‘quvchilarning matnni tinglab tushunish va og‘zaki 

nutq jarayonida so‘z va gaplarni to‘g‘ri talaffuz qilish, tushunganlarini bayon qilish hamda fikrga munosabat 
bildirish malakalarini rivojlantirishga yo‘naltirilgan audiomatnlar va ularga berilgan topshiriqlar variantlaridan 
keltirib o‘tishni maqsadga muvofiq deb bildik.

1.	 Audiomatnni diqqat bilan tinglang, tayanch so‘zlarni yozib boring. Shu asosda matnni tiklang va matn 
mazmunini ijodiy bayon qiling.

Xitoyliklar uchun nilufar

Xitoyliklar uchun nilufar musaffolik va oliyjanoblik ramzi deb hisoblangan. Balchiq va loyqa suvda o‘sgani 
bilan u hech qachon bulg‘anmaydi. Og‘ir qismatga tan bermagan, yomonlik oldida tiz cho‘kmagan, o‘ziga 
gard yuqtirmagan odamlarni nilufarga qiyoslashadi. Nilufar sokin hovuzlarda iyul-avgust oylarining eng issiq 
kunlarida gullaydi. O‘zining barglari, toza va nafis guli, yirik gultojlari bilan bu gul unutilmas taassurot qoldiradi. 
Xitoyliklar ayollarning orastaligini nilufarga qiyoslashgan. Nilufar faqat uch kun gullab turadi: ertalab ochiladi, 
kechqurun yopiladi. Nafaqat xitoyliklar, balki butun dunyo xalqlari nilufarni go‘zallikda tanho, tengi yo‘q gul deb 
hisoblaydi.

2.	 Audiomatnni tinglang. Matndagi asosiy fikrni aniqlang va muammoni mantiqiy asoslab, o‘z xulosalaringizni 
“Yelpig‘ich” metodi asosida yoriting.

Vaqting ketdi - baxting ketdi

Bir donishmanddan: “Siz umringizda hech xato qilganmisiz?” deb so‘radilar.

“Qilganman”, - debdi donishmand. - “Uch marta xazinamni yo‘qotganman. Avval ne mashaqqat bilan 
to‘plagan boyligimni yo‘qotdim. Lekin bunda men aybdor emasdim, halol mehnat qilib, yana boylik orttirdim. 
So‘ng do‘stimni yo‘qotdim. U haqiqiy do‘st emas ekan, boshimga tashvish tushganda tashlab ketdi, do‘stligimizga 
xiyonat qildi. Modomiki, senga xiyonat qilgan ekan, u haqiqiy do‘st bo‘la olmaydi, deb o‘zimni yupatdim. Keyin 
boshqa chinakam do‘st topdim. Ammo bu orada shunday bir xazinamni yo‘qotdimki, buning uchun o‘zimni 
hech kechira olmayman. Men uni o‘z qo‘lim bilan yo‘qotib qo‘ydim. Bu - bekor o‘tgan kunlarim, bekor kechgan 
oylarim, bekor o‘tgan yillarim. Mana shu xazinani endi hech qachon topolmayman. Agar yangidan tug‘ilganimda 
edi, o‘sha o‘tgan damlarimni ham foydali ishlarga - o‘qishga, mehnatga sarflagan bo‘lardim...”

Qissadan hissa shuki...

3.	 Abdulla Oripovning “Men nechun sevaman O‘zbekistonni?” she’rini tinglang, nuqtalar o‘rniga tushirib qoldi-
rilgan so‘z va so‘z birikmalarini qo‘ying, mazmunini “Jigso” strategiyasi asosida o‘rganing va ijodiy matn 
yarating.

4.	 Audiomatnni tinglang va “Taxmin” strategiyasi asosida davomini o‘zingiz tuzib yakunlang. Bunda o‘quvchi-
larga audiomatnning boshlanish qismi eshittiriladi. O‘quvchilar esa voqealar rivojini o‘zlari taxmin qiladilar 
va yakunlaydilar.

5.	 “Men suxandonman”. Audiomatnni bir necha marta tinglab, diktor rolini o‘zingiz bajaring.

Matnni tinglab tushunish va so‘zlab berish malakalarini rivojlantirishga yo‘naltirilgan ushbu mashq va 
topshiriqlarni zamonaviy ta’lim muhitida audiovizual vositalar yordamida bayon va insho yozishga qaratilgan 
topshiriqlar deb hisoblash ham mumkin.

XULOSA VA TAKLIFLAR
Xulosa o‘rnida shuni ta’kidlash joizki, o‘zbek tilidan yaratilayotgan darslik va o‘quv qo‘llanmalarda mashqlar 

shunday tuzilishi va taqdim etilishi, shuningdek, zamonaviy pedagogik texnologiyalar hamda interfaol usullar 
yordamida takomillashtirilishi kerakki, ular o‘quvchilarda berilayotgan mavzuga qiziqish uyg‘otsin, mustaqil 
ishlashga, qiyinchiliklarni yengib o‘tishga hamda jamoaga o‘z fikrini bog‘lanishli tarzda yetkazishga intilish 
hissini shakllantirsin.

Xulosa qilib aytganda, ikkinchi til ta’limida o‘quvchilarning bog‘lanishli og‘zaki nutqini shakllantirish mashq
lar tizimining metodik jihatdan to‘g‘ri tashkil etilishiga bevosita bog‘liqdir. Mashqlar faqat grammatik bilimlarni 
mustahkamlash vositasi sifatida emas, balki o‘quvchini real muloqotga tayyorlovchi, tinglab tushunish, fikrni 

anglash, mazmunni qayta bayon qilish va mustaqil nutq yaratishga yo‘naltiruvchi muhim ta’limiy vosita sifatida 
qaralishi lozim. Ayniqsa, audiomatnlar asosida tashkil etiladigan topshiriqlar o‘quvchilarning eshitish, tushunish, 
talaffuz, xotira, mantiqiy fikrlash va monologik nutq ko‘nikmalarini rivojlantirishda samarali natija beradi.

O‘zbek tilini ikkinchi til sifatida o‘qitishda mashqlar mazmunan bog‘lanishli, kommunikativ maqsadga 
yo‘naltirilgan, hayotiy vaziyatlarga yaqin hamda o‘quvchilarning yosh va nutqiy imkoniyatlariga mos bo‘lishi 
zarur. Tayanch so‘zlar, savol-javoblar, matnni davom ettirish, asosiy fikrni aniqlash, ijodiy bayon qilish, rolli 
o‘yinlar va interfaol metodlar o‘quvchilarni faol nutqiy jarayonga jalb etadi. Bunday yondashuv o‘quvchilarda 
nafaqat tinglab tushunish va gapirish malakalarini, balki mustaqil fikrlash, o‘z munosabatini bildirish hamda 
jamoa oldida izchil nutq so‘zlash qobiliyatini ham rivojlantiradi. Shuning uchun zamonaviy o‘zbek tili ta’limida 
mashqlar tizimini takomillashtirish, audiovizual vositalardan unumli foydalanish va kommunikativ yondashuvni 
kuchaytirish muhim metodik vazifa hisoblanadi.

Foydalanilgan adabiyotlar ro‘yxati:
1.	 Volkova, L. V. Obucheniye grammaticheski pravilnoy rechi literaturno-razgovornogo stilya na II etape yazykovogo vuza 

(frantsuzskiy yazyk). - M., 1975. - 116 s.
2.	 Zimnyaya, I. A. Pedagogicheskaya psikhologiya. - M.: Logos, 2003. - 384 s.
3.	 Yo‘ldoshev, R. A. O‘zbek tili darslarida o‘quvchilarning og‘zaki nutqini ularni ko‘p gapirtirish orqali o‘stirish metodikasi: 

monografiya. - Toshkent: Fan va texnologiya, 2012. - 212 b.
4.	 Melkumyan, E. Ya. Metodika formirovaniya grammaticheski pravilnoy razgovornoy rechi v yazykovom vuze: avtoref. 

dis. ... kand. ped. nauk. - M., 1971. - 17 s.
5.	 Muxitdinova, X. S. Ta’lim bosqichlarida o‘zbek tili o‘qitilishi uzluksizligini ta’minlashning ilmiy-metodik asoslarini tako-

millashtirish: ped. fan. d-ri ... diss. - Toshkent, 2011. - 390 b.
6.	 Passov, Ye. I., Kibireva, L. V., Kollarova, E. Konsepsiya kommunikativnogo inoyazychnogo obrazovaniya (teoriya i 

yeye realizatsiya). - SPb.: Zlatoust, 2007. - 200 s.
7.	 Hoshimov, O‘. H., Yoqubov, I. Ya. Ingliz tili o‘qitish metodikasi. - Toshkent: Sharq, 2003. - 301 b.

